Cerdd neu gyngor i bawb i ymwrthod ( balchder a meddwl am henaint ac awr angau, i’w chanu ar Gwêl yr Adeilad.

1.

Pob Cristion balch rhyfygus, ystyria, mae’n dosturus, Ow! fregus frigyn,

Beth wyt. Beth oedd y dechre? Pa nifer sy iti o ddyddie ac orie gerwin?

Yn awr wyt falch dy wedd a’th wawr ymysg penaethied gan wroled,
Mewn manne yn myned neu’n cerdded fel y cawr

Heb ystyr na chonsidro y gwnei falurio i lawr;

Wyt falch fel heini wisgi walch, cadd rhyfyg ormod dastio yn d’ystod,

Wyt ail i’r manod neu gysgod haul ar galch

Ond gwybydd y derfyddi fel meini yn torri talch. 

2.

Pridd oeddet ti ar y dechre a cherrig, paid â chware yn fore oferwch,

Er balched wyt yn rhodio daw’r Ange i lwyr ddifurio dy holl ddifyrrwch;

I lawr aeth Alecsander Fawr, i’r llawr o’r llwyra’ (i’r cawr Goleia,

I’r llawr er Adda fe aeth y gwycha’ eu gwawr,

I lawr ei dithe hefyd ryw funud ennyd awr;

Nid oes gan y balcha’, hwya’ eu hoes, ond dyblyg tene rhyngddo a’r Ange

Fel Adda ar fore mewn dryge gynt pan droes,

Hel dail oddi ar ffigysbren i gadw ei len rhag loes.

3.

A Balchder ydyw’r mwya’ tueddol ym mhlant Adda, mae’n benna’ beunydd,

Balchder mawr a thraha yrr filoedd i ryfela, oera’ arwydd;

Mae dyn fel llysie ffeind eu llun sy’r bore yn ffrwytho ac yn pêr ympirio,

Prydnawn yn duo ac yn gwywo bod ac un,

Fel hyn darfyddwn ninne, ni safia’r Ange ’r un;

Rhag braw a’r llid ryw ddydd a ddaw gochelwn falchder, hudol hyder,

Na rown mo’n amser ar ofer drawster draw,

Mae Ange a’i saethe miniog  yn llidiog wrth ein llaw.

4.

Pe ymwisge ddyn i’r gore mewn melfed a sidane a rubane beunydd

Neu lunio aur melynion a’u gwisgo amdano yn dynion, oerion arwydd,

Faint nes mewn bydol wreiddiol wres er porthi balchder, a hynny o wychder,

Neu ympirio i lawer fel haul ar dyner des?

Pan ddêl yr Ange i ymweled O! leied fydd ei les;

Clyw, ddyn, am Ddeifas las ei lun oedd falch a hawddgar ar y ddaear,

Dirmygu a gwatwar un Lasar wael ei lun,

Ond pwy aeth i gael ei gosbi? Hawdd ydy profi p’run.

5.

Ond yr ifanc balch ei fodde, clyw’r awron ar fyr eirie’r dialedd a lwyddant,

Henaint a dolurie mewn ing cenhadon Ange ar dy ruddie arwyddant;

Buost ffôl gan ryfyg pur ddi-rôl yn fawr dy gariad o ran dy wisgiad,

Yn drecha’ ei edrychiad ac yn siarad megis Saul,

Ond y dillad aiff yn dylle, ei dithe yn dene yn d’ôl;

Er braw awr ange yn ddie a ddaw, fe dderfydd balchder; henaint, prudd-der 

Ac anesmwythder trwy ddwyster yno a ddaw,

Rhag ofn yr Hollalluog gŵr llidiog fydd gerllaw.

6.

Dyna’r awr ceir gweled yr ysgrifen law ar y pared yn dechre ympirio

Neu’n dweud i’th enaid truan, “Fe’th bwysed yn y clorian a methu clirio”;

Os mwy o ddyddiau annehau nwy’ nag o dduwiolder fydd ar dy gyfer

Gwae di roi d’amser mewn pleser hyd y plwy’,

Bydd y galon mewn trueni ar hollti o ddifri’ yn ddwy;

Awr brudd, a’r nos yn drech na’r dydd, aiff balchder dynion o’u golygon

A’r dillad gwychion anghyfion aiff ynghudd

I bydru’n garpie budron—gwell calon raslon rydd.

7.

Ni bydd dim chwant y miwsig neu i diroedd mawr i dario na maelio am olud,

Bydd llais Cydwybod ole a’i sŵn i’n trin fel tarane wrth gaere’r gweryd;

Tan go’ yn hyn o fyd tra fo gwnawn wisgo amdanon, yr Arglwydd cyfion,

Dim cywilydd calon i ddynion ni rydd o,

Diffygiodd dail y ffigys, bu’r rheini yn drefnus dro;

Cyn awr yr ange modde mawr mae i ni ddatod beiche o bechod,

Sef balchder ormod, cybydd-dod, medd-dod mawr,

Cawn yn y nef ein meddiant a’n llwyddiant uwch y llawr.

Cerdd, neu Gynghor i bawb ymwrthod a Balchder, a meddwl am Henaint ag Awr Angeu: Yw chanu ar, Gwêl yr Adeilad. 

1.

Pob Cristion balch rhyfygus,

Ystyria mae’n dosturus, ow fregus Frigin,

Beth wyt? beth oedd y dechre?

Pa nifer sy i ti o Ddyddiau, ag Orie gerwin?

Yn awr wyt falch dy Wedd a’th Wawr,

Ymmysg Pennaethied gan wroled,

Mewn Manne’n myned neu’n cerdded fel y Cawr

Heb ystyr na chonsidro y gwnei falurio i lawr:

Wyt falch fel heini wisgi walch,

Cadd Rhyf[ ]g ormod dastio yn d’Ystod,

Wyt ail i’r Manod neu Gysgod Haul ar Galch,

Ond gwŷbydd y darfyddi fel Meini’n torri Talch.

2.

Pridd oeddit ti ar y dechre,

A Cherrig paid a chware, yn fore oferwch,

Er Balchder wyt yn rhodio,

Daw’r Angeu i lwyr ddifurio dy holl Ddifyrrwch,

I lawr aeth Alexander fawr.

I’r llawr o’r llwŷra ae’r Cawr Goliah,

I’r llawr er Adda fe aeth y gwŷcha i Gwawr.

I lawr ei dithau hefyd ryw Funud ennyd Awr;

Nid oes gan y balcha hwŷa eu Hoes

Ond Dyblig tene rhyngddo a’r Ange,

Fel Adda ar fore mewn Dryge gynt pan droes,

Hel Dail oddiar Ffigys-bren i gadw ei len rhag loes.

3.

A Balchder ydyw’r mwŷa

Tueddol ymhlant Adda, mae’n benna beunydd,

Balchder mawr a Thraha

Yrr filoedd i ryfela, oera Arwydd;

Mae Dŷn fel Llysie ffeind eu Llun,

Sy’r bore’n ffrwŷtho, ag yn pêr ympirio,

Prydnawn yn duo, ag yn gwŷwo bod ag un,

Fel hyn darfyddwn ninne, ni safia’r Ange’r uu;

Rhag Braw a’r Llîd ryw Ddydd a ddaw,

Gochelwn Falchder hudol Hyder,

Na rown mo n Amser ar ofer drowster drnw,

Mae Ange a’i Saethe minniog yn llidiog wrth ein Llaw.

4.

Pe ymwisgai Ddŷn i’r gore,

Mewn Melfed a Sidane, a Rubane, beunydd,

Neu lunio Aur melynion,

A’u gwisgo am dano’n dynnion, oerion Arwydd,

Faint nês mewn bydol wreiddiol Wrês

Er porthi Balchder a hynny o Wŷchder,

Neu ympirio i lawer fel Haul ar Dyner dês,

Pan ddêl yr Ange i ymweled, o leied fyddo les:

Clyw Ddŷn am Ddifas lâs ei Lûn,

Oedd falch a howddgar ar y Ddaear,

Dirmygu a gwatwar un Lazar wnel ei Lûn,

Ond pwy aeth i gael ei gospi hawdd ydi profi p’run.

5.

Ond yr ifangc, balch ei Fodde,

Clyw’r awron ar fyrr eirie’r dialedd a lwŷddant,

Henaint a Dolurie

Mewn Ing cennadon ange, ar dy ruddie arwŷddant

Buost ffôl gan ryfyg pûr ddi rôl,

Yn fawr dy Gariad o ran dy Wisgiad,

Yn drecha ei Edrychiad, ag yn siarad megis Saul,

Ond y Dillad eiff yn Dylle, ei dithe’n dene’n d’ ôl,

Er Braw Awr Ange yn ddie a ddaw,

Fe dderfydd Balchder, Henaint Prudd-der,

Ag Anesmwŷthder trwy Ddwŷster yno a ddaw,

Rhag ofn yr Hollalluog! gŵr llidiog fydd gerllaw.

6.

Dyna’r Awr ceir gweled

Yr Ysgrifen Law ar y Pared, yn dechre ympirio,

Neu’n dweud i’th Enaid truan,

Fe’th bwysed yn y Clorian, a methu clirio;

Os mwy o Ddyddiau anehau nwy,

Nag o Dduwiolder fydd ar dy gyfer,

Gwae di roi d’Amser mewn Pleser hyd ŷ Plwy,

Bydd y Galon mewn trueni ar hollti o ddifri’n ddwy;

Awr brudd, a’r Nôs yn drech na’r Dydd,

Eiff Balchder Dynion o’n Golygon,

A’r Dillad gwychion anghyfion eiff ynghudd,

I bydru’n garpie budron, gwell Calon raslon rydd.

7.

Ni bydd dim Chwaut y Miwsig

Neu i Diroedd mawr i darrio, na maelio am Olud,

Bydd Llais Cydwŷbod ole,

Ai Sŵn i’n trîn fel Tarane, wrth Gaere’r gweryd,

Tan Gô yn hyn o Fŷd tra fo,

Gwnawn wisgo amdano’n yr Arglwydd cyfion

Dim Cywilydd Calon i Ddynion ni rydd ô,

Diffygiodd Dail y Ffigys, bu rheini’n drefnus Drô;

Cyn Awr yr Ange, Modde mawr,

Mae i ni ddattod Bache o Bechod,

[ ]ef Balchder ormod, Cybydd-dod, Medd-dod mawr,

Cawn yn y Nêf ein Meddiant a’n Llwŷddiant uwch y Llawr.

Hugh Jones, o Langwm, ai cant

Y testun

Argraffwyd yng Nghaer gan Thomas Huxley (fl. 1765–88). Ysgrifennwyd y dyddiad 1783 mewn llaw ar yr wynebddalen.

